
Annotatsiya. Ushbu maqolada oliy ta’lim muassasalarida lotin tili terminologiyasini 

o‘qitish masalalari tahlil qilingan. Lotin tilining tarixiy rivoji va ilm-fandagi o‘rni, 

terminlarning shakllanishi hamda talabalarning ularni o‘zlashtirish jarayonidagi muammolari 

yoritilgan. An’anaviy va zamonaviy pedagogik yondashuvlar solishtirilib, interaktiv metodlar, 

axborot-kommunikatsiya texnologiyalari, fanlararo integratsiya va klinik misollar asosida 

o‘qitishning afzalliklari ko‘rsatib berilgan. Shuningdek, lotin tili ta’limida innovatsion 

yondashuvlarning ahamiyati, ularning talabalarda mustaqil fikrlash, amaliy ko‘nikmalar va 

kasbiy terminologik savodxonlikni shakllantirishdagi roli ilmiy asosda tahlil etilgan. Maqola oliy 

ta’lim sohasida faoliyat yuritayotgan olimlar, metodistlar va o‘qituvchilar uchun nazariy hamda 

amaliy ahamiyat kasb etadi. 

Kalit so‘zlar: lotin tili, terminologiya, oliy ta’lim, an’anaviy metodlar, zamonaviy 

yondashuv, interaktiv metodlar, innovatsion texnologiyalar. 

 

Kirish 

Lotin tili qadimiy Rim davrida shakllangan bo‘lib, tarixiy jarayonlar davomida nafaqat 

adabiyot va madaniyat tili, balki ilm-fan va tibbiyotning asosiy tiliga aylangan. U asrlar 

davomida Yevropa ilmiy merosining asosiy manbasi bo‘lib keldi. Bugungi kunda ham ko‘plab 

ilmiy terminlarning ildizi lotin tilidan kelib chiqqan bo‘lib, ayniqsa tibbiyot, farmatsiya, 

biologiya va huquqshunoslik sohalarida u asosiy til sifatida qo‘llaniladi. 

Oliy ta’lim muassasalarida lotin tili kurslarining asosiy vazifasi – talabalarga ilmiy 

terminologiyani to‘g‘ri o‘zlashtirish, kelgusida kasbiy faoliyatida undan erkin foydalanishga 

tayyorlashdir. Chunki terminlarning etimologiyasini bilish, ularning grammatik shakllanishini 

anglash nafaqat nazariy bilim beradi, balki kasbiy muloqotda aniqlik va ilmiy izchillikni 

ta’minlaydi. 

Lotin tilini o‘qitish metodikasini takomillashtirish, zamonaviy pedagogik yondashuvlarni 

qo‘llash bugungi oliy ta’lim oldidagi dolzarb masalalardan biridir. 

Lotin tili terminologiyasini o‘qitishdagi muammolar: 

Talabalar lotin tilini o‘rganishda quyidagi qiyinchiliklarga duch keladilar: 

 Grammatika murakkabligi – rod, son va kelishik kategoriyalarining ko‘pligi; 

 Terminlar hajmi – ko‘plab tibbiy atamalar bir-biriga o‘xshash bo‘lib, chalkashlik 

tug‘diradi; 

 Yodlashga tayanish – ko‘plab talabalar terminlarni ma’nosini tushunmasdan yod olishga 

majbur bo‘ladilar; 

 Amaliyotdan uzilish – o‘rganilgan terminlar ba’zan klinik yoki farmatsevtik faoliyatda 

yetarlicha qo‘llanilmaydi. 

Masalan, anatomiya terminlari “musculus biceps brachii” yoki farmatsevtik atamalar 

“solutio natrii chloridi”ni talaba yodlab olsa-da, ularni amaliy vaziyatda ishlatishga qiynalishi 

mumkin. 

An’anaviy pedagogik yondashuvlar 

Lotin tili uzoq vaqt davomida an’anaviy metodlar asosida o‘qitilgan. Ularning asosiy 

xususiyatlari: grammatik qoidalarni yodlash; matnlarni tarjima qilish terminlarni yodlash asosida 

o‘rganishdir. 

Ijobiy jihatlari: 

 Tilning grammatik asoslari chuqur o‘zlashtiriladi; 

 Intizom va aniq ilmiy tafakkur shakllanadi; 

 Terminlarning shakllanish mexanizmi aniq tushuntiriladi. 

Kamchiliklari: 

 Talabalarda faqat reproduktiv bilim shakllanadi; 

 Mustaqil fikrlash va ijodiy yondashuv sust rivojlanadi; 

 O‘quv jarayoni ko‘proq passiv bo‘ladi. 

Lotin tili terminologiyasini o‘qitishda quyidagi zamonaviy pedagogik yondashuvlardan 

foydalanish mumkin. 

Kommunikativ yondashuv:  

Bu usulda talabalar terminlarni real klinik vaziyatlarda qo‘llash orqali o‘rganadilar. 

Masalan, “retsept yozish” mashg‘ulotida farmatsevtik terminlarni lotincha shaklda 

ishlatish talab qilinadi. 

Interaktiv usullar: 

“Aqliy hujum”, “klaster”, “case-study”, “rol o‘ynash” kabi metodlar talabaning faol 

ishtirokini ta’minlaydi. Masalan, guruhdagi talabalar klinik vaziyatni lotin tilidagi terminlar 

yordamida tahlil qilishlari mumkin. 

Integrativ o‘qitish: 

Lotin tili darslari anatomiya, farmakologiya, biologiya bilan bog‘liq holda olib boriladi.  

Talaba boshqa fanlarda o‘rganayotgan terminlarni lotin tilida tahlil qiladi. 

Axborot-kommunikatsiya texnologiyalari: 

Elektron lug‘atlar, onlayn testlar, multimedia vositalari va mobil ilovalar yordamida 

o‘qitish talabaning mustaqil o‘rganish motivatsiyasini kuchaytiradi. Masalan, Quizlet, Kahoot 

kabi platformalarda terminologik mashqlar bajarish samarali hisoblanadi. 

Kognitiv yondashuv: 

Bu usul terminlarning kelib chiqishini, etimologiyasini, morfologik tuzilishini chuqur 

tahlil qilishga asoslanadi. Talaba atama ma’nosini tahlil qilgan holda uni yodlashga ehtiyoj 

sezmaydi, balki tushunib o‘zlashtiradi. 

Innovatsion metodlar va texnologiyalar: 

Lotin tilini o‘qitishda quyidagi innovatsion yondashuvlar samarali hisoblanadi: 

 Elektron platformalar (Moodle, Google Classroom) orqali test va topshiriqlar berish; 

 Multimedia vositalari yordamida anatomiya modellari va terminlarni uyg‘unlashtirish; 

 Sun’iy intellektdan foydalanish – matn tarjimasi, termin tahlili, interaktiv mashqlar; 

 Onlayn resurslar – PubMed, ScienceDirect kabi bazalarda ilmiy maqolalardan 

terminlarni amaliy o‘rganish. 

Amaliy mashg‘ulotlar va klinik misollar orqali o‘qitish: 

Lotin tili nafaqat nazariy bilim, balki amaliy ko‘nikmalarni ham talab qiladi. Shuning 

uchun amaliy mashg‘ulotlarda: 

 Anatomiya modellarida mushak, suyak va a’zolarni lotincha nomlash; 

 Retsept yozish va dori vositalarini tavsiflashda farmatsevtik terminlarni qo‘llash; 

 Klinik holatlarni lotincha terminlar asosida tahlil qilish samarali natija beradi. 

Bu usul talabalarning terminlarni nafaqat yodlashini, balki ularni kasbiy faoliyatda to‘g‘ri 

qo‘llashini ta’minlaydi. 

Xulosa 

Oliy ta’lim muassasalarida lotin tili terminologiyasini samarali o‘qitish talabalarning 

ilmiy dunyoqarashi va kasbiy tayyorgarligini mustahkamlashda muhim ahamiyatga ega.  

An’anaviy metodlar grammatik asoslarni puxta o‘zlashtirish imkonini bersa, zamonaviy 

pedagogik yondashuvlar talabani faol, mustaqil va ijodiy o‘quv jarayoniga jalb qiladi.  

Innovatsion texnologiyalar, klinik misollar va fanlararo integratsiya lotin tilini yanada 

samarali o‘zlashtirish imkonini beradi. Kelgusida xalqaro tajribalarni o‘rganish, elektron 

platformalarni keng joriy etish va interaktiv usullarni takomillashtirish orqali oliy ta’limda lotin 

tili o‘qitish sifati sezilarli darajada oshadi. 

